
Հոդված 1. 2018 թվականի փետրվարի 9-ի Հայաստանի Հանրապետության քաղաքացիական դատավարության օրենսգրքի (այսուհետ՝ Օրենսգիրք) 202-րդ հոդվածի 1-ին մասը լրացնել նոր՝ 3.1-ին կետով՝ հետևյալ բովանդակությամբ.
«3.1) ինքնակարգավորվող կազմակերպությունների իրավասու մարմինների որոշումների բողոքարկման վերաբերյալ գործերը.»։

Հոդված 2. Օրենսգիրքը լրացնել հետևյալ բովանդակությամբ 24.1-ին գլխով.

Հոդված 214.1.	Հատուկ հայցային վարույթի կարգով քննվող վեճերը և դրանց լուծման ժամկետը
1. Դատարանը սույն գլխով սահմանված կարգով քննում և լուծում է ինքնակարգավորվող կազմակերպության անդամին ինքնակարգավորվող կազմակերպության իրավասու մարմնի կողմից կարգապահական պատասխանատվության ենթարկելու հետ կապված վեճերը:
2. Սույն գլխի իմաստով ինքնակարգավորվող կազմակերպություն է համարվում այն մասնագիտական, անկախ, ինքնակառավարվող ոչ առևտրային կազմակերպությունը, որի ձևավորման և գործունեության առանձնահատկությունները սահմանված են օրենքով։
3. Սույն հոդվածի 1-ին մասում նշված վեճերն առաջին ատյանի դատարանում քննվում և լուծվում են հայցադիմումը վարույթ ընդունելուց հետո՝ վեց ամսվա ընթացքում:

Հոդված 214.2.	Դատարանի գործողությունները հայցադիմումը վարույթ ընդունելու դեպքում
1. Հայցադիմումը վարույթ ընդունելու հետ միաժամանակ դատարանը կայացնում է որոշում՝ ըստ անհրաժեշտության պատասխանողից հետևյալ ապացույցները պահանջելու մասին.
1) վիճարկվող որոշման հիմքում ընկած փաստերը հաստատող ապացույցները,
2) վիճարկվող որոշման մեջ որպես հիմք վկայակոչված ներքին և անհատական իրավական ակտերը,
3) ինքնակարգավորվող կազմակերպության անդամի գործունեությունը կարգավորող պայմանագրերը և իրավական ակտերը։
2. Ապացույցներ պահանջելու վերաբերյալ որոշումը կատարվում է պատասխանողի կողմից որոշումն ստանալուց հետո՝ երկշաբաթյա ժամկետում:
3. Գործը դատաքննության նախապատրաստելիս դատարանը կարող է առաջարկել հայցը փոփոխելու միջոցով ճշգրտելու ոչ հստակ, թերի կամ սխալ ձևակերպված հայցապահանջները, համալրելու ոչ բավարար փաստական տվյալները, ինչպես նաև ներկայացնելու գործի փաստական հանգամանքները պարզելու և գնահատելու համար անհրաժեշտ ապացույցներ։

Հոդված 214.3.	Ապացուցման պարտականությունը բաշխելու կանոնները
1. Վիճարկվող որոշման հիմքում ընկած և որոշման ընդունման՝ օրենքով, այլ նորմատիվ կամ իրավասու մարմնի կամ պաշտոնատար անձի ներքին իրավական ակտերով սահմանված կարգը պահպանված լինելու փաստերն ապացուցելու պարտականությունը կրում է պատասխանողը:
2. Պատասխանողը վիճարկվող որոշման իրավաչափությունը հիմնավորող ապացույցներ կարող է ներկայացնել միայն ապացույցները պահանջելու որոշման կատարման ընթացքում, բացառությամբ այն դեպքերի, երբ հիմնավորում է ապացույցի ներկայացման անհնարինությունը՝ իրենից անկախ պատճառներով:

Հոդված 214.4.	Վճիռ կայացնելիս հաշվի առնվող հանգամանքները
1. Վիճարկվող որոշման մեջ օրենքով սահմանված այդպիսի ակտերին վերաբերող պահանջների խախտումն ինքնին հիմք չէ այդ ակտն անվավեր ճանաչելու համար:
2. Դատարանը բոլոր դեպքերում վիճարկվող որոշումը ճանաչում է անվավեր, եթե՝
1) դրանում նշված չէ ինքնակարգավորվող կազմակերպության անդամին կարգապահական պատասխանատվության ենթարկելու փաստական կամ իրավական հիմքը.
2) պատասխանողի կողմից խախտվել է ինքնակարգավորվող կազմակերպության անդամին կարգապահական պատասխանատվության ենթարկելու օրենքով, այլ նորմատիվ կամ իրավասու մարմնի կամ պաշտոնատար անձի ներքին իրավական ակտով սահմանված կարգը։
3. Այն դեպքերում, երբ վիճարկվող որոշումն ընդունվել է մեկից ավելի փաստական հիմքերով, ապա դրանցից առնվազն մեկի առկայությունը հաստատվելը բավարար է վիճարկվող որոշումն անվավեր ճանաչելու պահանջը մերժելու համար:»։

Հոդված 3. Եզրափակիչ մաս և անցումային դրույթներ
1. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:
2. Սույն օրենքը տարածվում է սույն օրենքն ուժի մեջ մտնելուց հետո ներկայացված հայցադիմումների և դրանց հիման վրա հարուցված գործերի վրա:
3. Մինչև սույն օրենքն ուժի մեջ մտնելը դատարան ներկայացված հայցադիմումները վերադարձնելուց հետո դրանք սույն օրենքն ուժի մեջ մտնելուց հետո կրկին ներկայացվելու դեպքում դրանց նկատմամբ կիրառվում են մինչև սույն օրենքն ուժի մեջ մտնելը գործող նորմերը։

Հոդված 1. «Փաստաբանության մասին» 2004 թվականի դեկտեմբերի 14-ի ՀՕ-29-Ն օրենքի (այսուհետ՝ Օրենք) 11.1-ին հոդվածի 4-րդ մասում «սույն օրենքի 6-րդ գլխով» բառերից հետո լրացնել «, իսկ դրանով չկարգավորված հարցերը՝ փաստաբանների պալատի կարգապահական հանձնաժողովի գործունեության կարգով» բառերը:

Հոդված 2. Օրենքի 39.6-րդ հոդվածում լրացնել հետևյալ բովանդակությամբ 8-14-րդ մասեր.
«8. Փաստաբանների պալատի կարգապահական հանձնաժողովը՝ սեփական նախաձեռնությամբ կամ համապատասխան միջնորդության հիման վրա, կարող է որոշում կայացնել կարգապահական վարույթը կասեցնելու մասին, եթե դա անհրաժեշտ է վարույթին առնչվող էական հանգամանքներ պարզելու համար, և՝
1) փաստաբանը, ում նկատմամբ հարուցվել է կարգապահական վարույթ, ծանր հիվանդության պատճառով չի կարող մասնակցել կարգապահական վարույթին կամ գտնվում է արտերկրում՝ գործուղման մեջ,  կամ որևէ այլ հարգելի պատճառով տևական ժամանակ չի կարող ներկայանալ․
2) փաստաբանը, ում նկատմամբ հարուցվել է կարգապահական վարույթ, գտնվում է անազատության մեջ.
3) փաստաբանը, ում նկատմամբ հարուցվել է կարգապահական վարույթ, ներգրավվել է վարժական հավաքների կամ զորավարժությունների,
4) անհնարին է տվյալ կարգապահական գործի քննությունը մինչև սահմանադրական, քաղաքացիական, քրեական կամ վարչական դատավարության կարգով քննվող այլ գործով կամ հարցով որոշում կայացնելը:
9. Կարգապահական վարույթը կասեցնելու մասին որոշումը եռօրյա ժամկետում ուղարկվում է փաստաբանին, ում նկատմամբ հարուցվել է կարգապահական վարույթ, ինչպես նաև սույն օրենքի 39.2-րդ հոդվածի 1-ին մասի 1-ին կամ 3-րդ կետում նշված անձանց կողմից հաղորդում կամ դիմում ներկայացնելու դեպքերում՝ այդ կետերում նշված անձանց:
10.  Փաստաբանների պալատի կարգապահական հանձնաժողովի կողմից կարգապահական վարույթը կասեցնելու մասին որոշում կայացվելու դեպքում սույն հոդվածի 6-րդ մասով սահմանված փաստաբանին կարգապահական պատասխանատվության ենթարկելու վերաբերյալ գործի քննության ժամկետի ընթացքը կասեցվում է՝ մինչև կարգապահական վարույթը վերսկելու օրը:
11. Կարգապահական վարույթը վերսկսվում է դրա կասեցման հանգամանքների վերանալուց և դրանց մասին փաստաբանների պալատի կարգապահական հանձնաժողովին հայտնի դառնալուց հետո մեկ ամսվա ընթացքում: 
12. Կարգապահական վարույթը վերսկսելու մասին փաստաբանների պալատի կարգապահական հանձնաժողովը կայացնում է որոշում և այն եռօրյա ժամկետում ուղարկում է  փաստաբանին, ում նկատմամբ հարուցվել է կարգապահական վարույթ, ինչպես նաև սույն օրենքի 39.2-րդ հոդվածի 1-ին մասի 1-ին կամ 3-րդ կետում նշված անձանց կողմից հաղորդում կամ դիմում ներկայացնելու դեպքերում՝ այդ կետերում նշված անձանց: 
13. Կարգապահական վարույթը վերսկելու միջնորդությունը մերժելու մասին կարգապահական հանձնաժողովի որոշումը ստանալու պահից տասնհինգօրյա ժամկետում միջնորդություն ներկայացրած անձը կարող է բողոքարկել Փաստաբանների պալատի խորհրդին: 
14. Փաստաբանների պալատի խորհրդի կողմից՝ կարգապահական հանձնաժողովի որոշումը վերացնելու պահից, կարգապահական վարույթը համարվում է վերսկսված:»:

Հոդված 3. Օրենքի 39.11-րդ հոդվածում լրացնել հետևյալ բովանդակությամբ 8.1-րդ մաս.
«8.1. Փաստաբանների պալատի խորհրդի՝ կարգապահական հանձնաժողովի որոշումն ամբողջությամբ կամ մասնակի վերացնելու մասին որոշմամբ կարգապահական վարույթը կարող է ուղարկվել կարգապահական հանձնաժողով՝ ամբողջությամբ կամ մասնակի նոր քննության: Նոր քննությունը կատարվում է մեկ ամսվա ընթացքում փաստաբանների պալատի խորհրդի որոշմամբ սահմանված ծավալով։»:

Հոդված 4. Օրենքի 41-րդ հոդվածում՝
1) 5-րդ մասի 20-րդ կետում «տուժողներին» բառից առաջ լրացնել «քրեական վարույթին մասնակցող» բառերը, 
2) [bookmark: _GoBack]լրացնել հետևյալ բովանդակությամբ 5.1-ին մասով.
«5.1․ Սույն հոդվածի 5-րդ մասի 16-րդ, 17-րդ և 19-րդ կետերում նշված անձանց հանրային պաշտպանություն տրամադրվում է իրենց կարգավիճակից բխող իրավունքների պաշտպանության հարցերով.», 
3) լրացնել հետևյալ բովանդակությամբ 6.1-ին մասով.
«6.1. Սույն հոդվածի 5-րդ մասի 6-րդ և 7-րդ կետում նշված անձանց հանրային պաշտպանի գրասենյակի ղեկավարի որոշմամբ անվճար իրավաբանական օգնություն չի տրամադրվում, իսկ տրամադրվող օգնությունը դադարեցվում է, եթե առկա են (պարզվում են) այդ անձի՝ սույն հոդվածի 5-րդ մասի 11-րդ կետով նախատեսված չափանիշներին անհամապատասխանության վերաբերյալ փաստական հավաստի տվյալներ:», 
4) 8-րդ մասում «5-րդ մասով» բառերը փոխարինել «5-րդ մասի 11-րդ կետով» բառերով, իսկ «նույն մասով» բառերը՝ «նույն կետով» բառերով,
5) 9-րդ մասում «5-րդ մասում նշված անձանց» բառերը փոխարինել «4-րդ և 5-րդ մասերով նշված դեպքերում» բառերով:

Հոդված 5. Օրենքի 43-րդ հոդվածի 6-րդ մասի 6-րդ կետը շարադրել հետևյալ խմբագրությամբ․
«6) քրեական վարույթն իրականացնող մարմնի դիմումի կամ որոշման հիման վրա որոշում է կայացնում հանրային պաշտպանություն իրականացնելու և գործը հանրային պաշտպանին կամ հանրային պաշտպան չհանդիսացող փաստաբանին հանձնելու մասին: Սույն օրենքի 41-րդ հոդվածի 7-րդ մասով սահմանված հիմքերի բացակայության մասին անհրաժեշտ տեղեկատվություն չներկայացվելու դեպքում հանրային պաշտպանի գրասենյակի ղեկավարն անձի հանրային պաշտպանությունն ապահովելուց հետո կարող է ազատության մեջ գտնվող մեղադրյալից, իսկ մեղադրյալի՝ անազատության մեջ գտնվելու դեպքում՝ քրեական վարույթն իրականացնող մարմնից պահանջել ներկայացնել անհրաժեշտ տեղեկատվությունը: Նման պահանջի դեպքում տասնօրյա ժամկետում պահանջվող տեղեկատվությունն անհատույց եղանակով չտրամադրվելու դեպքում՝ տասնօրյա ժամկետի ավարտից հետո, ինչպես նաև քրեական վարույթն իրականացնող մարմնի՝ հանրային պաշտպանությունն ապահովելը դադարեցնելու վերաբերյալ որոշման հիման վրա հանրային պաշտպանի գրասենյակի ղեկավարը կարող է դադարեցնել անձի հանրային պաշտպանությունն ապահովելը, բացառությամբ այն դեպքի, երբ Հայաստանի Հանրապետության քրեական դատավարության օրենսգրքով նախատեսված դեպքերում պաշտպանի մասնակցությունը վարույթին պարտադիր է, իսկ մեղադրյալը չի հրավիրել պաշտպան․»:

Հոդված 6. Օրենքի 44-րդ հոդվածի 3-րդ մասում «կնքվում է» բառերից հետո լրացնել «մինչև» բառը:

Հոդված 7. Օրենքի 44.1-ին հոդվածի 1-ին մասում, 44.2-րդ հոդվածի 2-րդ մասի 5-րդ կետում «5-րդ մասով» բառերը փոխարինել «4-րդ և 5-րդ մասերով» բառերով:


Հոդված 8. Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:


ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՕՐԵՆՔԸ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՔՐԵԱԿԱՆ ԴԱՏԱՎԱՐՈՒԹՅԱՆ ՕՐԵՆՍԳՐՔՈՒՄ 
ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ

Հոդված 1. 2021 թվականի հունիսի 30-ի Հայաստանի Հանրապետության քրեական դատավարության օրենսգրքի (այսուհետ՝ Օրենսգիրք) 45-րդ հոդվածում՝
1) լրացնել նոր 2.1-ին մաս՝ հետևյալ բովանդակությամբ. 
«2.1. Սույն հոդվածի 2-րդ մասի 2-րդ կետի դրույթները կիրառելի չեն այն անձի նկատմամբ, որը մեղադրվում է ոչ մեծ ծանրության հանցանքի կատարման մեջ, բացառությամբ ձերբակալված կամ ընտանիքների անապահովության գնահատման համակարգում հաշվառված 0-ից բարձր անապահովության միավոր ունեցող ընտանիքի անդամ լինելու դեպքերի: Ընտանիքների անապահովության գնահատման համակարգում հաշվառված 0-ից բարձր անապահովության միավոր ունեցող ընտանիքի անդամ լինելու վերաբերյալ անձի հայտարարությունն ստուգելու համար վարույթն իրականացնող մարմինը նաև միասնական էլեկտրոնային տեղեկատվական համակարգի միջոցով կարող է տեղեկություններ ձեռք բերել այլ մարմիններից և անձանցից։ Հայտարարությունը հերքող տեղեկություններ ձեռք բերելու պարագայում վարույթն իրականացնող մարմնի կողմից անվճար իրավաբանական օգնությունը չի ապահովվում, իսկ այն արդեն իսկ տրամադրված լինելու դեպքերում վարույթն իրականացնող մարմինը կայացնում է հանրային պաշտպանությունն ապահովելը դադարեցնելու վերաբերյալ որոշում, և այն ներկայացնում է հանրային պաշտպանի գրասենյակի ղեկավարին, բացառությամբ այն դեպքի, երբ Հայաստանի Հանրապետության քրեական դատավարության օրենսգրքով նախատեսված դեպքերում պաշտպանի մասնակցությունը վարույթին պարտադիր է, իսկ մեղադրյալը չի հրավիրել պաշտպան։»,
2) 3-րդ մասի 2-րդ նախադասությունը փոխարինել նոր նախադասություններով՝ հետևյալ բովանդակությամբ.
[bookmark: _gjdgxs]«Պաշտպան չհրավիրելու, ինչպես նաև սույն հոդվածի 2-րդ մասի 2-րդ կետով նախատեսված դեպքերում պաշտպանի նշանակում նախաձեռնելուց առաջ վարույթն իրականացնող մարմինը նախազգուշացնում է մեղադրյալին, որ սույն օրենսգրքի 167-րդ հոդվածի 6-րդ մասով նախատեսված հիմքերի ու պայմանների առկայության դեպքում իրենից կարող են բռնագանձվել իրեն ցույց տրված իրավաբանական օգնության վճարման համար պետության կատարած ծախսերը: Պաշտպան նշանակվելուց առաջ, իսկ դրա անհնարինության դեպքում պաշտպան նշանակվելուց հետո վարույթն իրականացնող մարմինը նաև միասնական էլեկտրոնային տեղեկատվական համակարգի միջոցով մեղադրյալի վճարունակությունը ստուգելու համար տեղեկություններ է ձեռք բերում այլ մարմիններից և անձանցից , ինչն առնվազն ներառում է «Փաստաբանության մասին» օրենքի 41-րդ հոդվածի 7-րդ մասով նախատեսված համգամանքների մասին տեղեկատվության ստացում: Մեղադրյալի վճարունակ լինելու վերաբերյալ տեղեկություններ ձեռք բերելու պարագայում վարույթն իրականացնող մարմնի կողմից անվճար իրավաբանական օգնությունը չի ապահովվում, իսկ այն արդեն իսկ տրամադրված լինելու դեպքերում վարույթն իրականացնող մարմինը կայացնում է հանրային պաշտպանությունն ապահովելը դադարեցնելու վերաբերյալ որոշում, և այն ներկայացնում է հանրային պաշտպանի գրասենյակի ղեկավարին, բացառությամբ այն դեպքի, երբ Հայաստանի Հանրապետության քրեական դատավարության օրենսգրքով նախատեսված դեպքերում պաշտպանի մասնակցությունը վարույթին պարտադիր է, իսկ մեղադրյալը չի հրավիրել պաշտպան։»,
3) լրացնել նոր 3.1-ին մաս՝ հետևյալ բովանդակությամբ.
«3․1. «Փաստաբանության մասին» օրենքի 43-րդ հոդվածի 6-րդ մասի 6-րդ կետով նախատեսված պահանջի դեպքում ազատության մեջ գտնվող մեղադրյալը, իսկ մեղադրյալի՝ անազատության մեջ գտնվելու դեպքում՝ վարույթն իրականացնող մարմինը պարտավոր է տասնօրյա ժամկետում անհատույց հանրային պաշտպանի գրասենյակին տրամադրել պահանջվող տեղեկատվությունը։»։

Հոդված 2. Օրենսգրքի 46-րդ հոդվածը լրացնել նոր 4-րդ մասով՝ հետևյալ բովանդակությամբ. 
«4. Սույն հոդվածի 2-րդ մասի 8-9-րդ, 11-13-րդ կետերով նախատեսված դեպքերում վարույթին պաշտպանի մասնակցությունը պարտադիր չէ, եթե մեղադրյալին մեղսագրվում է միայն ոչ մեծ ծանրության հանցանքի կատարում:»:

Հոդված 3. Օրենսգրքի 48-րդ հոդվածի 1-ին մասում՝
1) 4-րդ կետում «:» կետադրական նշանը փոխարինել «.» կետադրական նշանով,
2) լրացնել նոր 5-րդ կետ՝ հետևյալ բովանդակությամբ.
«5) «Փաստաբանության մասին» օրենքի 43-րդ հոդվածի 6-րդ մասի 6-րդ կետով նախատեսված կարգով հանրային պաշտպանի գրասենյակի ղեկավարը դադարեցրել է անձի հանրային պաշտպանությունն ապահովելը:»:

Հոդված 4. Օրենսգրքի 167-րդ հոդվածի 6-րդ մասը շարադրել հետևյալ խմբագրությամբ.
«6. Եթե դատապարտված մեղադրյալը կամ տուժողն ակնհայտ վճարունակ է, ապա դատախազի միջնորդության հիման վրա դատարանը դատապարտված մեղադրյալից կամ տուժողից  բռնագանձում է իրեն ցույց տրված իրավաբանական օգնության վճարման համար պետության կատարած ծախսերը, բացառությամբ այն դեպքի, երբ մեղադրյալին իրավաբանական օգնությունը ցույց է տրվել անկախ նրա կամքից: Հատուցման ենթակա ծախսերի չափը որոշվում է ՀՀ փաստաբանների պալատի սահմանած՝ պետական միջոցների հաշվին տրամադրվող իրավաբանական օգնության ընդհանրացված արժեքներին համապատասխան: Մեղադրյալը կամ տուժողն ակնհայտ վճարունակ է համարվում «Փաստաբանության մասին» օրենքի 41-րդ հոդվածի 7-րդ մասով սահմանված հիմքերի առկայության դեպքում:»։

Հոդված 5. Օրենսգրքի 202-րդ հոդվածի 7-րդ մասը լրացնել նոր նախադասությամբ՝ հետևյալ բովանդակությամբ. 
 «Եթե մեղադրյալի պաշտպանությունն իրականացվում է Հայաստանի Հանրապետության փաստաբանների պալատի կողմից նշանակված պաշտպանի կողմից, ապա քննիչը մեղադրական եզրակացությանն է կցում նաև մեղադրյալի վճարունակության ստուգման արդյունքների վերաբերյալ տեղեկանքը:»:

Հոդված 6. Օրենսգրքի 204-րդ հոդվածի 1-ին մասը լրացնել նոր 7.1-ին կետով՝ հետևյալ բովանդակությամբ.
«7.1) արդյոք ստուգվել է մեղադրյալի վճարունակությունը, եթե նրա պաշտպանությունն իրականացվում է Հայաստանի Հանրապետության փաստաբանների պալատի կողմից նշանակված պաշտպանի կողմից,»:

Հոդված 7.  Սույն օրենքն ուժի մեջ է մտնում պաշտոնական հրապարակման օրվան հաջորդող տասներորդ օրը:


